
  
  

प्रधानमंत्री ने नाथद्वारा में विभिन्न अवसंरचना परियोजनाओं का किया शिलान्यास और
लोकार्पण

चर्चा में क्यों?
10 मई, 2023 को प्रधानमंत्री नरेंद्र मोदी ने राजस्थान के नाथद्वारा में 5500 करोड़ रुपए से अधिक की विभिन्न परियोजनाओं का शिलान्यास, उद्घाटन और
लोकार्पण किया।  

प्रमुख बिंदु  
गौरतलब है कि ये विकास परियोजनाएँ नाथद्वारा क्षेत्र में अवसंरचना और कनेक्टिविटी को मजबूत करने पर ध्यान केंद्रित करती हैं। रेलवे और
सड़क परियोजनाएँ माल और सेवाओं की आवाजाही की सुविधा प्रदान करेंगी, जिनसे व्यापार और वाणिज्य को बढ़ावा मिलेगा तथा क्षेत्र के लोगों की
सामाजिक-आर्थिक स्थिति में सुधार होगा और राजस्थान की कनेक्टिविटी को बढ़ाएगी।  
प्रधानमंत्री ने राजसमंद और उदयपुर में दो-लेन वाली सड़क में उन्नयन से जुड़ी सड़क निर्माण परियोजनाओं की आधारशिला रखी। साथ ही
प्रधानमंत्री ने लोगों को बेहतर सुविधाएँ प्रदान करने के लिये उदयपुर रेलवे स्टेशन के पुनर्विकास की आधारशिला भी रखी। 
उन्होंने आमान परिवर्तन परियोजना और राजसमंद में नाथद्वारा से नाथद्वारा शहर तक एक नई लाइन निर्माण का भी शिलान्यास किया। 
इसके अलावा, प्रधानमंत्री ने तीन राष्ट्रीय राजमार्ग परियोजनाओं का लोकार्पण किया, जिनमें शामिल हैं- एनएच-48 के अंतर्गत उदयपुर से शामलाजी
तक 114 किमी लंबी छह लेन वाली परियोजना; एनएच-25 के बार-बिलारा-जोधपुर खंड में दुपहिया आदि वाहनों के लिये सड़क को चौड़ा करने (पेव्ड
शोल्डर) के साथ 110 किमी लंबी सड़क को 4 लेन का बनाने के लिये चौड़ीकरण और सुदृढ़ीकरण परियोजना और एनएच 58ई में पेव्ड शोल्डर खंड के
साथ 47 किमी लंबी सड़क का दो लेन वाली सड़क निर्माण परियोजना। 
राष्ट्रीय राजमार्ग के उदयपुर से शामलाजी खंड को छह लेन करने से उदयपुर, डूंगरपुर और बाँसवाड़ा को फायदा होगा, वहीं एनएच-25 के
बिलाड़ा-जोधपुर खंड से जोधपुर से सीमावर्ती इलाकों तक पहुँच आसान हो जाएगी। जयपुर-जोधपुर के बीच की यात्रा-अवधि में तीन घंटे की कमी आएगी
तथा कुम्भलगढ़ और हल्दीघाटी जैसे विश्व विरासत स्थलों तक पहुँचना आसान हो जाएगा।  
श्री नाथद्वारा से नई रेलवे लाइन मेवाड़ और मारवाड़ को जोड़ेगी, जिससे संगमरमर, ग्रेनाइट और खनन उद्योग जैसे क्षेत्रों को मदद मिलेगी। 

